
ᓄᓇᕗᑦ ᓄᖅᑲᖅᑎᑦᑎᓇᓱᒃᐳᖅ ᓇᓄᕐᓂᒃ ᓇᓗᓇᐃᖅᑕᐅᔪᒪᔪᓂᒃ   
 
ᐃᖃᓗᐃᑦ, ᓄᓇᕗᑦ (ᐄᐳᕈ 12, 2007) – ᓄᓇᕗᒻᒥ ᒥᓂᔅᑕᕆᔭᐅᔪᖅ ᐊᕙᑎᓕᕆᔨᒃᑯᓐᓄᑦ ᐸᑎᖅ ᓇᑦᑎᖅ 
ᐅᓪᓗᒥ ᓇᓗᓇᐃᖅᓯᖅᑲᐅᕗᖅ ᑖᒃᑯᐊ ᓄᓇᕗᑦ ᒐᕙᒪᒃᑯᖏᑦ ᑐᓂᓯᓚᐅᕐᓂᖏᓐᓂᒃ ᑭᐅᔾᔪᑎᒋᔭᒥᓂᒃ ᐊᒥᐊᓕᑲᒥᐅᑦ 
ᐃᖃᓗᓕᕆᔨᖏᓐᓄᑦ ᐆᒪᔪᓕᕆᔨᖏᓐᓄᓪᓗ (USFWS-ᖑᓂᕋᖅᑕᐅᔪᑦ), ᓱᓕᙱᓐᓂᕋᐃᓪᓗᑎᒃ ᐱᓇᔫᑎᒋᔭᐅᔪᒥᒃ 
ᓇᓄᐃᑦ ᓇᓗᓇᐃᖅᑕᐅᔪᒪᑎᓪᓗᒋᑦ ᖁᐊᖅᓵᕐᓇᖅᑐᒦᓕᕐᓂᖏᓐᓂᒃ ᐊᒥᐊᓕᑲᒥᐅᑦ ᓄᖑᑐᐃᓐᓇᕆᐊᓖᑦ ᒪᓕᒐᖓ 
ᒪᓕᒃᖢᒍ. 
 
“ᓇᓄᐃᑦ ᑲᑎᒪᔨᓄᑦ ᐊᑐᖅᑕᐅᖃᑦᑕᖅᓯᒪᓕᖅᐳᑦ ᐊᕙᑎᑦᑎᓐᓂ ᑲᑎᙵᔪᓂ ᐊᓯᔾᔩᑎᑦᑎᓪᓚᕆᒐᓱᒃᑎᓪᓗᒋᑦ 
ᐊᒥᐊᓕᑲᒥᐅᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᐊᑐᐊᒐᕐᒥᒃ,” ᓇᑦᑎᖅ ᐅᖃᖅᑐᖅ.  “ᓄᖅᑲᖅᑎᑦᑎᓇᓱᒃᑐᒍᑦ 
ᓇᓄᕐᓂᒃ ᓇᓗᓇᐃᖅᑕᐅᔪᒪᔪᓂᒃ ᐱᔾᔪᑎᒋᓪᓗᒍ ᒫᓐᓇᒃᑯᑦ ᐱᔪᓐᓇᐅᑎᖃᙱᒻᒪᑦ, ᐅᖃᐅᓯᑐᐃᓐᓇᒃᑰᓗᐊᖅᓯᒪᓪᓗᓂ, 
ᐋᓐᓂᕈᑕᐅᔪᓐᓇᖅᖢᓂᓗ ᐃᓄᖕᓄᑦ ᑮᓇᐅᔾᔭᒃᓴᕋᓱᖕᓂᕆᕙᒃᑕᑦᑎᓐᓄᓪᓗ.” 
 
ᓄᓇᕗᒻᒥᐅ ᓄᓇᕗᑦ ᒐᕙᒪᖓᓗ ᐊᑭᕋᖅᑐᖃᑕᐅᕗᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ ᐃᑲᔪᖅᑐᐃᓪᓗᑎᒡᓗ 
ᐱᓕᕆᐊᕆᔭᐅᓇᓱᒃᑐᓕᒫᓂᒃ ᒥᒃᖠᒋᐊᖅᑎᑦᑐᒪᓪᓗᒍ ᐅᖅᑰᓯᕙᓪᓕᐊᑎᑦᑎᔪᖅ ᐅᖅᓱᐊᓗᖕᒧᑦ ᐃᓯᐊᕿᔪᓄᑦ. 
ᑐᕌᒐᕆᔭᐅᔭᕆᐊᓕᒡᓕ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ, ᓇᓅᙱᑦᑐᑦ.  
 
ᓄᓇᕗᑦ ᒐᕙᒪᒃᑯᑦ ᑐᓂᓯᓂᖓ ᓇᓗᓇᐃᖅᓯᕗᖅ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᑕᒪᐃᓐᓂᒃ ᐅᖅᑰᓯᕙᓪᓕᐊᓂᖓᓂᒃ 
ᓯᑯᓗ ᓇᓂᑐᐃᓐᓇᖅ ᒥᒃᖠᕙᓪᓕᐊᓕᕐᓂᖏᓐᓂᒃ 1979-ᒥ ᐱᒋᐊᖅᖢᓂ ᒫᓐᓇᒧᑦ ᑎᑭᖦᖢᒍ. ᑭᓯᐊᓂ, ᖃᐅᔨᓴᖅᑎᑦ 
ᐃᓄᐃᑦ ᖃᐅᔨᒪᔭᑐᖃᖏᓪᓗ (ᐃᓄᐃᑦ ᓄᓇᒥᓂ ᖃᐅᔨᒪᓂᖏᑦ) ᐃᑲᔪᖅᑐᐃᙱᒻᒪᑕ ᓇᓗᓇᐃᖅᑕᐅᔪᒪᔪᒥᒃ 
ᓄᓇᕐᔪᐊᓕᒫᒥ ᓇᓄᖏᑦ ᖁᐊᖅᓵᕐᓇᖅᑐᒦᓐᓂᕋᖅᑕᐅᓪᓗᑎᒃ. ᓄᓇᕘᒻᒥ ᓇᓄᖏᑦ ᐅᓄᖅᐳᑦ, ᓴᖅᑭᑉᐸᓪᓕᐊᓪᓗᑎᒃ, 
ᓄᖑᕋᐃᓗᐊᙱᓐᓇᓱᒋᔭᐅᓪᓗᓂᓗ ᐊᖑᓇᓱᒃᑕᐅᕙᒃᑐᓂ. 
 
“ᓄᓇᕗᒻᒥ ᓇᓄᕐᓂᒃ ᐊᐅᓚᑦᑎᔾᔪᑎᒋᔭᐅᕙᒃᑐᖅ ᑲᔪᓯᓂᖃᑦᑎᐊᖅᓯᒪᕗᖅ, ᓇᑦᑎᖅ ᐅᖃᖅᑐᖅ. “ᓇᓄᕐᓂᒃ 
ᐊᐅᓚᑦᑎᔪᒍᑦ ᓄᖑᕋᐃᓗᐊᖅᑕᐃᓕᒪᓪᓗᑕ, ᑮᓇᐅᔭᓕᐅᕋᓱᖕᓂᕐᒧᑦ ᐱᕚᓪᓕᕈᑕᐅᔪᓐᓇᕐᓗᓂᓗ ᓄᓇᕗᒻᒥᐅᓄᑦ.” 
 
ᒥᓂᔅᑕ ᓇᑦᑎᖅ ᐅᑎᓵᓚᐅᖅᐳᖅ Washington, D.C.-ᒥᙶᖅᖢᓂ ᓇᖕᒥᓂᖅ ᐅᖃᓪᓚᒋᐊᖅᑐᖅᓯᒪᓪᓗᓂ USFWS-
ᑯᓐᓄᑦ ᓇᓗᓇᐃᖅᑕᐅᔪᒪᔫᑉ ᒥᒃᓵᓄᑦ. 

ᑐᓴᕆᐊᒃᑲᓐᓂᕈᒪᒍᕕᑦ, ᖃᐅᔨᒋᐊᕐᕕᒋᓗᒍ: 
ᔫᓇ ᑭᐊᓕ 
ᒐᕙᒪᓕᕆᔨᒃᑯᑦ, ᑐᓴᒐᑦᓴᓕᕆᔨᑯᑦ 
(867) 975-6004 
 

ᐱᕙᓪᓕᐊᔪᑦ ᑐᓴᒐᒃᓴᙳᖅᑎᑕᐅᔪᑦ ᐱᔭᐅᔪᓐᓇᖃᑦᑕᖅᑐᑦ ᐃᓄᒃᑎᑑᖓᓗᑎᒃ, ᖃᓪᓗᓈᑎᑐᑦ, ᐃᓄᐃᓐᓇᖅᑐᓐ ᐅᐃᕖᑎᑐᓪᓗ ᐅᕙᓂ, 
www.gov.nu.ca.  

News releases are available in Inuktitut, English, Inuinnaqtun and French on www.gov.nu.ca.  

Tuhaqtaghat ittut Inuktitut, Qablunaatitut, Inuinnaqtun Uiviititullu talvani www.gov.nu.ca.  

Les communiqués de presse sont disponibles en inuktitut, en anglais, en inuinnaqtun et en français à : www.gov.nu.ca. 

